
	గీ.	
తొల్లి యొకగార్దభము పులితోలుతోడఁ, గప్పఁబడుటను వేసవికాల మెల్లఁ

బైరు గడవార మేయుచు బ్రతికి యుండి, యంత వార్దోషమున హతమయ్యెఁ గాదె.

	వ.	
అనిన నవ్విధం బెట్లని మేఘవర్ణుం డడిగినఁ జిరంజీవి యిట్లనియె.

	సీ.	
ఒకయూర నొకచాకి యొక్కగాడిదఁ దెచ్చి, దాని లావుగ మేపఁ దలఁపు పుట్టి

పులితోలు పైఁ గప్పి పొసఁగఁ బండినచేలు, మేయ రాత్రులు దోల మేసి తిరుగఁ

బులి యనుబుద్ధి నాపొలముకావలివారు, దూరంబునను జూచి తొలఁగి పఱవఁ

బై రెల్ల వృథ యైనఁ బరికించి యొకనాఁడు, విసివి యొక్కరుఁడు సాహసముతోడ



	 







	గీ.	
గడఁగి దూరంబునందునఁ గంబళంబుఁ, గప్పికొని వింట శర మిడి కాచి యుండ

నాఖరము వచ్చి యాతని నచటఁ గాంచి, పెంటిగాడిద యని చాలఁబృథురవమున.

	వ.	
చేరం జూచి దానికయి పొంచినయతండు.

	క.	
పులి యని పాఱితి నక్కట, బలుగాడిద యెలుఁగుకతన బై లయ్యె నిఁకన్

దొలఁగ భయం బేలని యొక, యలఘుప్రదరమున దానియసువులఁ బాపెన్.

	వ.	
కావునఁ గాకులకు నులూకంబులకు వాగ్దోషంబునంజేసి ప్రబలవిరోధంబు సంభవించె

నవ్విధంబు విను మని యిట్లనియె.

	క.	
ఈక్షితిలోనం గలిగిన, పక్షులు దమలోనఁ గూడి ప్రభువై మనలన్

రక్షింపఁగవలె నని నిజ, పక్షమున నులూకవిభునిఁ బట్టముగట్టన్.

	వ.	
ఉద్యోగించుసమయంబునం దొకవృద్ధకాకం బాపక్షిసమూహంబుకడకుం జనుదెంచిన

నవి తమయుద్యోగించినకార్యం బాకాకంబున కెఱింగించిన నది యిట్లనియె.

	ఉ.	
క్రూరము ఘోరదృష్టియు విరూపము నీచము నైజకోపదు

ర్వారము నై దివాంధ మన వర్తిలుఘూకముఁ బక్షిరాజుఁగా

మీరలు సేయ నేమిటికి మీఁదట దీని నెపంబునన్ ముదం

బారఁగ రాజ్యరక్ష మన కబ్బడుదు సుం డెడ రైనవేళలన్.

	గీ.	
రాజు లేక యున్న రా జున్నయట్ల కా, రాజునెపము చెప్పి బ్రతుకవచ్చుఁ

జంద్రునెపము వెట్టి శశకంబు లొకచోట, నెడరు వాసి సుఖముఁ బడసెఁ గాదె.

	వ.	
అనిన విని పక్షు లావృత్తాంతం బంతయు నెఱిఁగింపు మని యడిగిన వావృద్ధకాకం

బిట్లనియె.

	సీ.	
ఏకొండ చూచిన నెరగలి వడిఁ బర్వి, పొగ లేనియనలంబు లెగయుచుండ

నేచెట్టు చూచిన నెలమిఁ బచ్చనియాకు, వెదక మందున కైనఁ జిదుమలేక

యేనది చూచిన నెల్లెడ జల మింక, విసరెడిగాలితో నిసుము చల్ల

నేదిక్కు చూచిన నెండమావులపజ్జ, మృగములు జల మంచుఁ దగిలి పఱవ

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 23 మార్చి 2023న 22:42కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

